
   Хальхи пекех ас тăватăп:

Мускав хули... театрта

"Амалия" роле вылятăп,

Çап-çамрăк хĕр ун чух тата.



Чечек çыххи спектакль хыççăн

Тыттарчĕ каччă йăл кулса.

Пĕрре курсах хама-хам вĕçнĕн

Туйса эп илтĕм, ăнланса.



"Ăçтан эсир?" - тесе ыйтсассăн,

Вăл хуравларĕ: "Пушкăртран".

"Эсир тата?..." - тĕпчет хавассăн. 

"Чăрăшкасси ятлă ялтан.



Йĕпреç районĕнчи илемлĕх

Кӳрет савса чăваш çĕрне..."

"Э... вăн ăçтан çак илĕртӳлĕх..." —

Тесе вăл тăсрĕ сăмахне.



Яту — Кирилл, Надежда эпĕ,

Ик ят — ик çын, тен, Тур çырни?

Шупашкарта вĕреннĕ эсĕ, 

Артистка эп - пулас савни.



Илемлĕ туйăм ман çуралчĕ,

Таса, çунатлă юрату!

Сана курсан чĕрем юрлатчĕ,

Савăнтаратчĕ яш утту.



Çыравçă Ираида Нарс та

Хăна туса иксĕмĕре

Пиллерĕ. Хушрĕ вăй, çунат та

Чунран килĕштерсе пире.



Çулталăк алла-аллăн савăк

Утса çӳренĕ урампа

Мĕн чухлĕ эс пĕлеттĕн сăвă!

Вулаттăн киленсе манпа.



Пĕррехинче: "Надежда, — терĕн, —

Пĕр саншăн çеç çунать чĕре.

Качча тухсамччĕ е тиркетĕн?.."

"Мĕн эс, Кирилл? Санпа пĕрле

Асамлă эп туяп, телейлĕ..."

"Апла пулсан туй ирттерес.

Пукрав кунне çав килĕшӳллĕ

Тур çырнине çирĕплетес..."



Вăл мĕн шутланă - çавă пулнă.

Кĕрлерĕ туй мĕн ирчченех.

Шап-шур кĕпе ăшне эп путнă,

Пехил пани куç умĕнчех.



Кристина хĕрĕм çуралсассăн

Чăтма çук савăнтăм хамах.

Ун хыççăн ывăл "туянсассăн",

Тав турăн, мăшăрăм, пайтах.



Çемье вăл пултăр чăмăркка пек,

Тăватă чун — тăват чĕре. 

Çĕр чăмăрĕ, ав, çаврăнать тек

Çыхăнтарса пин ĕмĕре.



Тĕлĕнтереттĕн, савнă çыннăм,

Санра кĕрлетчĕ вăй-хăват.

Ирччен эс проза, сăвă çырнă,

Пулса чуну сан тарават.



Вĕри чунпа, чупса ĕçлеттĕн

Çав тĕрĕслĕхшĕн тăрăшса.

Пур передача ирттереттĕн

Тӳр кăмăлпа çине тăрса.



Мана пуриншĕн тавăраттăн,

Эп арăм-çке, тек тарăхса

Хăш-пĕр чухне эс харкашаттăн,

Ниçта кĕрсе кайми пулса.



"Пĕрле пуласчĕ ĕмĕр-ĕмĕр", —

Тата калаттăн юратса.

Шуйттанĕ хĕтĕртрĕ-ши, ахăр,

Тăрук эс кайрăн уйрăлса.



Тĕнче пĕтсе килсессĕн туйрăм...

Сан вил тăпру çине выртса

Эп йĕтĕм татăлса: "Ах, чунăм,

Тăрсамччĕ! Ан кай пăрахса!



Ах, мăшăрăм, юратнă çыннăм,

Мĕн айăппа ку уйрăлу?!

Ик тăлăх юлчĕç: пĕчĕк хĕрĕм,

Кирилл - шăп ху пек ывăлу..."



Кашлать-çке Кăтаймас вăрманĕ,

Ӳсет чечек каçса кайсах.

Сан вил тăпру çине юманĕ

Тăкать сар çулçă тăрăшсах.



Тепле пулсан та çул иртет вăл,

Ӳстертĕм ывăлпа хĕре.

Ман çамрăк ĕмĕр - çиллĕ тăвăл,

Кичем иртет, çунать чĕре.



Ниçта кайсан та "тăлăх арăм",

Пĕр савăнăç чуна пымасть.

Сан умăнта тататăп парăм,

Юлташсенче яту каймасть.



Тавах турра, вулатăп сăвă

Сан талантна çĕкле-çĕкле.

Ман ăшăмра вилмен эс, сывă,

Тек калаçатпăр тĕлĕкре.



Эс пулнă чăн та пултаруллă,

Пур енĕпе те пит ăста.

Театровед, ăсчах, çыравçă,

Тĕпчевçĕ, журналист тата.



Апла пулсан ман кăларасчĕ

Пĕр кĕнеке пуххи туса

Татах та сăвă калăпласчĕ

Мăшăрăма халалласа.

  